
Құрметті оқырмандар, әріптестер, достар!

Сіз «Керуен» ғылыми журналының кезекті санын ашып отырсыз. 
Журнал мақалалары CrossRef дерекқорында тіркеледі және әр автордың мақаласына DOI - 

электронды құжаттарға сілтеме жасау үшін пайдаланылатын цифрлық объект идентификаторы 
беріледі. Журнал «Ұлттық ғылыми-техникалық сараптама орталығы» акционерлік қоғамның 
(NCSTE) Қазақстандық дәйексөздер базасында (KazBC) индекстеледі. Алдағы уақыттарда 
авторларды Web of Science және Scopus халықаралық дәйексөздер базасына енгізілген 
басылымдарда қабылданған стандарттарға сәйкес жарияланымдар дайындауға бағдарлай 
бастаймыз. Бұған дейін аннотация мен кілт сөздердің көлеміне қойылатын талаптар реттелген. 

Журналдың редакциялық алқасына қазақстандық және шетелдік жетекші ғалымдар 
кіреді. Журнал авторлардың жарияланымдарының ақпараттық ашықтығы мен қолжетімділігі 
саясатын ұстанады; мақалалар журналдың веб-сайтында үш тілде толық мәтінді қол 
жетімділікпен орналастырылған.

Журналдың мақсаты- гуманитарлық ғылымдар саласындағы жаңа жетістіктердің нәтижесі 
бойынша ақпарат беру.

Журналдың міндеттері:
 Бұрын жарияланбаған және басқа журналда жариялау үшін ұсынылмаған түпнұсқа 

жоғары сапалы ғылыми мақалаларды қабылдау.
Авторлық құқыққа қатысты Қазақстан Республикасы заңнамасының талаптарына және 

жариялау этикасы бойынша әлемдік тәжірибеде жалпы қабылданған ережелерге сүйену.
Келесі гуманитарлық ғылымдар саласындағы жаңа зерттеулерді қамту:
1. Әдебиеттану
2. Мәдениеттану

Құрметпен, «Керуен» журналының бас редакторы, филология ғылымдарының докторы, 
ҚР ҰҒА корреспондент мүшесі,  М.О.Әуезов атындағы Әдебиет және өнер институтының 
бас директоры (Алматы, Қазақстан) МАТЫЖАНОВ Кенжехан Ісләмжанұлы



"Keruen" scientific journal №3, 76 vol, 2022                                     ISSN: 2078-8134 | elSSN: 2790-7066   

№3, 76 vol, 2022 |  "Keruen"                                                     M.О. Auezov Institute of Literature and Art       15

Уважаемые читатели, коллеги, единомышленники, друзья!

Перед вами очередной номер  научного журнала «Керуен». 
Статьи журнала регистрируются в БД CrossRef и к каждой авторской статье обязательно 

присваивается DOI – цифровой идентификатор объекта, который используется для 
обеспечения цитирования, ссылки и выхода на электронные документы. Журнал индексируется 
Казахстанской базой цитирования (КазБЦ) АО «Национальный центр государственной научно-
технической экспертизы» (НЦГНТЭ). Постепенно мы начинаем ориентировать авторов на 
подготовку публикаций по стандартам, принятым в изданиях, входящих в международные 
базы цитирований Web of Science и Scopus. Ранее уже были скорректированы требования к 
объему аннотации и ключевым словам. 

В составе редакционной коллегии журнала представлены ведущие казахстанские и 
зарубежные ученые. Журнал следует политике информационной открытости и доступности 
публикаций авторов, статьи размещаются на сайте журнала на трех языках в полнотекстовом 
доступе.

Целью журнала является распространение научной информации и привлечение новых 
авторов. Журнал инициирует дискуссии по результатом новых достижений в области 
гуманитарных наук.

Задачи журнала:
Принимать оригинальные высококачественные научные статьи, ранее не опубликованные 

и не представленные для публикации в другом журнале.
Опираться на требования законодательства Республики Казахстан в отношении авторского 

права и общепринятые в мировой практике положения по публикационной этике.
Ориентироваться на охват публикаций по следующим специальностям в области 

гуманитарных наук.
1. Литературоведение
2. Культурология

С уважением и надеждой на сотрудничество, главный редактор «Керуен», доктор 
филологических наук, член-корреспондент НАН РК, генеральный директор Института 
литературы и искусства им. М.О. Ауэзова МАТЫЖАНОВ Кенжехан Слямжанович.

Dear readers, colleagues, associates, friends!

Here is the next issue of the scientific journal "Keruen".
Journal articles are registered in the CrossRef database and a DOI is necessarily assigned to 

each author's article - a digital object identifier that is used to provide citation, reference and output 
to electronic documents. The journal is indexed by the Kazakhstan Citation Database (KazCD) of 
the National Center for State Scientific and Technical Expertise JSC (NCSTE). Gradually, we begin 
to orient the authors to the preparation of publications according to the standards adopted in the 
editions included in the international citation databases Web of Science and Scopus. Previously, the 
requirements for the volume of the annotation and keywords have already been adjusted.

The editorial board of the journal includes leading Kazakhstani and foreign scientists. The 
journal follows the policy of information openness and accessibility of authors' publications; articles 
are posted on the journal's website in three languages in full-text access.

The purpose of the journal is to disseminate scientific information and attract new authors. The 
journal initiates discussions on the outcome of new advances in the humanities.

The tasks of the journal:
Accept original high quality scientific articles that have not been previously published or 

submitted for publication in another journal.
Rely on the requirements of the legislation of the Republic of Kazakhstan in relation to copyright 

and generally accepted in world practice provisions on publication ethics.
Focus on the coverage of publications in the following specialties: humanitarian sciences
1. Literary studies
2. Cultural studies

With respect and hope for cooperation, Editor-in-chief of "Keruen", Doctor of Philology, 
Corresponding Member of the National Academy of Sciences of the Republic of Kazakhstan, 
General Director of the M.O. Auezov Institute of Literature and Art MATYZHANOV Kenzhekhan 
Slyamzhanovich.

ЕСКЕН ЕЛУБАЕВ ПОЭЗИЯСЫНДАҒЫ ҰЛТТЫҚ 
ҚҰНДЫЛЫҚТАР ЖҮЙЕСІНІҢ КӨРКЕМДІК ЕРЕКШЕЛІКТЕРІ

Аңдатпа. Мақалада балалар ақыны Ескен Елубаевтың шығармашылық әлемі талдау нысанына алы-
нып, қаламгерлік қолтаңбасы айшықталады. Автор ақынның балалар әдебиетіне қосқан үлесін сара-
лап, шығармашылық портретін жасайды. Сондай-ақ, балалардың жас ерекшеліктеріне, психологиялық 
болмысына сай жазылған көркем шығармаларына назар аударып, олардың әдеби һәм мәдени ере-
кшеліктерін зерделейді. Классикалық балалар әдебиетінің өкілі болып саналатын Ескен Елубаевтың 
шығармашылығы жөнінде замандастары тарапынан мерзімді басылым беттерінде көптеген оң пікір-
лер айтылғанмен, әдебиеттану ғылымының аясында ақынның толыққанды шығармашылық портреті 
жазылған емес. Осы орайда, тәуелсіздік тұсындағы қазақ балалар әдебиетінің көрнекті өкілдерінің 
шығармашылығына әдеби-ғылыми тұрғыдан баға беру өзекті болып отыр. 

Мақала авторы Е. Елубаевтың лирикалық өлеңдерінің, жұмбақтары мен жаңылтпаштарының 
мазмұндық һәм формалық ерекшеліктеріне тоқталады. Ақынның этнографиялық пайымдауларына, төрт 
түлік мал мен ұлттық тағам түрлері туралы өлеңдеріне, қазақтың туыстық байланыс жүйесі мен тілдің 
грамматикалық заңдылықтары туралы жазған көркем туындыларына талдау жасап, олардың балалар 
әдебиетіндегі орнын көрсетеді. Сонымен қатар, Ескен Елубаевтың қазіргі балалар әдебиетіне әкелген 
жаңалығын саралап, ұлттық және жалпы адамзаттық құндылықтарды жеткізудегі шеберлігін зерделей-
ді. 

Кілт сөздер: әдебиет, балалар әдебиеті, поэзия, салт-дәстүр, тәрбие, құндылықтар. 

Кіріспе. ХХ ғасырдың 60-70-жылдарында балаларға арналған әдеби шығарма-
ларымен көзге түсіп, осы бағытта жарты ғасырға жуық жемісті еңбек еткен Ескен 
Елубаевтың шығармашылық әлемі мейлінше бай. Оның көп сырлы лирикасы ба-
лалардың таным көкжиегін кеңейтіп, тілдік тұлғасын қалыптастыруға, эстетикалық 
талғамын өсіріп, әдептілік қағидаларын бойына сіңіруіне септеседі. Асылы, балалар 
әдебиетінің ең басты функциялары осылар болса керек. 

Е. Елубаев – ХХ ғасырда өмір сүрген алыптардың інісі ғана емес, лайықты ізбаса-
ры да. Оны біз оқырман қауымның ықыласынан аңғарамыз. Бүлдіршіндер ақынның 
өлеңдерін жатқа оқып, қаламгерлер мен әдебиеттанушы мамандар шығармаларына 
жоғары баға берді. Өйткені, ол «...өмір фактілерін образға бөлеп елестетеді, табиғат 
суреттерін баланың күнде көріп, өзі ішінде жүрген құбылыстармен астастырып, ше-
бер суреттейді» (Юсуп, 2017: 103]. 

Е. Елубаевтің шығармаларының тілі де, ақынның ойлау жүйесі де, ұстанымдары 
да – бәрі оның қазақылықты бойына сіңірген қаламгер екенін көрсетеді. Сондықтан 
да, ақын шығармашылығын дәстүрлі-классикалық әдебиеттің контексінде қарастыру 
керек деп есептейміз. Мысалы, уақыт пен кеңістік тұрғысына қарасақ, оның көркем 

шығармаларында динамикалық кеңістік түрлері де (жол, өзен), статикалық кеңістік 
түрлері де (тау, көл) кездеседі. Дегенмен осының бәрінде де ұлттық колорит бар. 
Қазақтың дәстүрлі тіршілігі, ауыл өмірі. Бала көркем туындыны оқып отырып ұлттық 
мекеншақ түрлерін, атауларын, олардың мәнін ұғынынады. Көркемдік уақытта да 
күрделі дүниелер жоқ. Кейіпкерлер реалды-тарихи уақыт шеңберінде күн кешеді. 

Материалдар мен әдістер. Тәуелсіздік тұсындағы қазақ әдебиетінің көп на-
зарға алына қоймаған бір саласы – балалар әдебиеті. Дегенмен, соңғы жылдары 
жарияланған «Балалар жылы» және «Балалар әдебиетінің жылы» қазіргі балалар 
әдебиетіне серпін беріп, осы бағыттағы көркем туындылардың көптеп жазылуына 
жол ашты. Балаларға арналған шығармаларды – өлеңдер мен әңгімелерді, пьесалар 
мен ойындарды, аудармаларды  гуманитарлық ғылымның заманауи парадигмалары 
аясында зерттеп-зерделеу қазіргі әдебиеттану ғылымының басты міндеттерінің бірі 
болып саналады. Ал ол өз кезегінде бүлдіршіндерге арналған әдебиеттің ең көрнекті 
өкілдерінің шығармашылық әлеміне шолу жасап, қаламгерлердің қолтаңбасын 
айшықтаудан басталады. 

Мақалада қазақтың классикалық балалар әдебиетінің көрнекті өкілі Ескен 
Елубаевтың шығармашылық мұрасы зерттеу нысанына алынды. Ақынның «Өжет», 
«Төрт түлік мал жайлы өлеңдер» деп аталатын жыр жинақтары және 3 томдық 
таңдамалы шығармаларының жинағы пайдаланылды. Көркем туындыларды тал-
дауда З. Қабдолов, Р. Нұрғали, К. Ісләмжанұлы, Б. Ыбырайым, А. Әлтай, Г. Орда 
және басқа да ғалымдардың еңбектері басшылыққа алынды. Ескен Елубаевтың 
поэзиясындағы ұлттық құндылықтардың көркемдік жүйесін жасап, ой-тұжырымдар 
жасау үшін салыстырмалы-салғастырмалы, тарихи-функционалдық, көркемдік тал-
дау, жүйелілік-құрылымдық сынды әдіс-тәсілдер қолданылды.  

Зерттеу нәтижелері және талқылау. Ескен Елубаев – табиғат лирикасының ше-
бері. Оны біз бірнеше өлеңінен анық байқадық. Мысалы, «Фантазия» деген өлеңін 
алайық: 

Түн болғанда қарасаң,
Көресіңдер, балалар.
Жарқыраған тамаша
Аспанда бір қала бар, – деп басталатын өлеңде автор 
жұлдызды аспан әлемін үлкен қалаға теңейді. Ал жарқыраған жұлдыздар өлең жа-

зып отырған талапты балалардың үйлерінің терезелері дегенді айтады. Бұл баланың 
назарын бұрып, тақырыпты қызықты етіп жеткізудің бір тәсілі дер едік. Осы арқылы 
ақын баланың қиялына қанат бітіріп, күрделі ұғым-түсініктерді баланың өзіне етене 
таныс түсініктермен салыстыра отырып жеткізеді. 

Құс жолы – бас көше де,
Ай автобус мінетін.
Жолаушыны нешеме
Тасымалдап жүретін. 
Осылайша, автор астрономиялық құбылыстарды балаға етене таныс дүниелермен 

теңеп таныстырады (Елубаев, 1984: 169-170). Ақын табиғат құбылыстарын 
жай ғана суреттеп жеткізсе, соншалықты әсерлі шықпайтын еді. Ал енді өлеңге 

құбылту тәсілдері қосылған кезде жай сурет жанды суретке айналып шыға келеді. 
Бұл әсіресе балаларға арналған өлең-шығармаларда көптеп кезігуге тиіс тәсіл дер 
едік. Өйткені, балаға күрделі тақырыптарды өте қарапайым тілмен, өзі күнделікте 
өмірде көріп-біліп жүрген дүниелермен ұштастырып, салыстырып жеткізгенде ғана 
автордың мақсаты орындалады. Мысалы, жоғарыдағы өлең жолдарынан біз тұнған 
метафоралық құбылту түрлерін көреміз. Құс жолы – бас көше болса, ай – жолаушы-
ларды тасымалдаушы автобус. Осы секілді құбылту түрлерінің үлгісін біз «Өзен» 
деп аталатын өлеңінен де байқаймыз: 

Тау басынан,
Құзардан,
Тасты соғып
Бұза алмай,
Тау өзені келеді,
Ойнақтаған бұзаудай (Елубаев, 2013: 62). 
Оқушының көз алдына сурет келе қалады. Жай сурет емес, жанды сурет. Ахмет 

Байтұрсынұлы сөз өнері адам санасының үш негізіне – ақылға, қиялға, көңілге тіре-
летінін айтып былай деген еді: «Ақыл ісі – аңдау, яғни нәрселердің жайын ұғу, тану, 
ақылға салып ойлау; қиял ісі – меңзеу, яғни ойдағы нәрселерді белгілі нәрселердің 
тұрпатына, бернесіне ұқсату, бернелеу, суреттеп ойлау; көңіл ісі – түю, талғау. 
Тілдің міндеті – ақылдың аңдауын аңдағанынша, қиялдың меңзеуін меңзегенінше, 
көңілдің түюін түйгенінше айтуға жарау» (Байтұрсынұлы, 2003: 168). Осылай дей 
келіп, осының бәріне тілді жұмсай білетін адам табылуы қиын екенін айтады. Осы 
орайда, Ескен Елубаев өзенді ойнақтаған бұзауға – «белгілі нәрсенің тұрпатына, 
бернесіне ұқсата» отырып балалардың қиялын шыңдайды. Кейіптеу – әдебиеттегі 
ең негізгі көркемдік құралдардың бірі. Ақын тау-таспен ағып жататын асау өзенді 
жанды жаратылысқа – ойнақтаған бұзауға теңеп, әдеттегі өзенге «әдеттен тыс мінез 
бен әрекет беріп, жансызға жан сала суреттеу арқылы» (Қабдолов, 2007: 223) жа-
расымды түр тапқан. Ағып жатқан өзенді басқаға емес, ойнақтаған бұзауға теңеуі 
басқа ұлттың баласын соншалықты еліктіріп әкетпеуі мүмкін. Бірақ қазақ баласына, 
әсіресе ауылда өскен бүлдіршіндерге мұның әсері орасан дер едік. Өйткені, бұзау 
ауыл баласы үшін қызық пен сауықтың ажырамас бөлшегіндей көрінеді.  

Біз осы машық-мәнерді ақынның Алатау туралы өлеңінен де байқадық. Автор 
Алатауды былай суреттейді: 

О бастан-ақ жарасып
Тұрған тұлға, реңі.
Алатауды қарашы –
Алматының кілемі!
Көздің жауын алғандай,
Шырша,
Шалғын,
Гүлі бар.
Көрсе мейір қанғандай,
Алуан-алуан түрі бар.

Алатаудай айбынды,
Тау көргем жоқ мен әлі.
Медеудің мұз айдыны –
Чемпиондық медалі (Елубаев, 2013: 4). 
Троптың түрлері әсіресе балалар әдебиетінде ерекше рөл ойнайды. Өйткені, бала 

өзі жақсы білетін зат не құбылыспен салыстырып қарағанда ғана ол туралы толым-
ды ақпарат алмақшы. Көркемдік-поэтикалық тұрғыдан алғанда, ақынның аталмыш 
әдісін шеберлікке балауға болады. Автор, сондай-ақ, әртүрлі формалық ізденістерге 
де бара білген. Мысалы, «Бұғы» деген өлеңіне назар аударалық: 

Бұғы бар
Алтайда,
Алыста.
Аттан да
Озады ол
Жарысса.
Суыққа,
Аязға
Төзімді.
Кетеді
Көтеріп
Өзіңді (Елубаев, 2013: 14). 
Мұнда да ақын бұғының суыққа төзімді екенін, жылқыдан да жүйрік екенін 

жай сипаттап қойса, баланың танымдық көкжиегін кеңейткенімен, оның жүрегін 
қозғап, эстетикалық әсер сыйлай алмайтын еді. Ал енді оны сөздерді ойната отырып, 
формалық ізденістерге бара отырып жеткізгенде, баланың қабылдауына да жеңіл 
соғады әрі бала да ол туралы көбірек білуге ынтыға түседі.  

Біз Ескен Елубаевты табиғаттың суретшісі дей аламыз. Ол не жазса да, адам мен 
табиғатты етене байланыстырып отырып жазады. Ақын табиғат құбылыстарын қазақы 
таным мен түйсікке сүйене отырып суреттегенде, ол әрі ұлттық тәрбиенің қайнар-
бұлағына, әрі оқушының экологиялық сауатын ашуға қызмет ететін құндылыққа 
айналады. Ал аталмыш екі құндылық ХХІ ғасырда аса маңызды мәселеге айна-
лып отырғаны шындық. «Қаламгерлер көркем туындыларымен балалардың сезім 
мен ойын өсіреді, өмір тәжірибелерін байытады, ізгілікке тәрбиелейді», – дейді ба-
лалар әдебиетін зерттеуші ғалым Г.Орда (Орда, 2022: 48). Осы санаттағы балалар 
қаламгерлерінің ішінде Ескен Елубаев есімі тұр деп сеніммен айта аламыз. 

Ескен Елубаевтың жыр жинақтарының ішінде төрт түлік туралы топтама-
жинағының орны ерекше (Елубаев, 2015). Ақын осы кітабында қазақтың ұлттық 
ойындарын (тай үйрету, көкпар, асық, ләңгі), тағамдары мен сусындарын (шұбат, 
қымыз, саумал, айран, қатық, сүт, құрт, әсіп, қазы, сорпа, соғым, шыжық), салт-
жоралғыларын (бәсіре, құлжа) т.б. танытады. Бұл ақынның шығармашылық әлеуетін 
ғана емес, ұлттық болмыс-бітімімізді де танытатын жинақ деуге болады. Өйткені, 
автор төрт түлік туралы толғай отырып ұлттық құндылықтарымызды, қазақтың 
өзіне ғана тән бірегейлігін көрсете алған. Себебі, этнос ретінде қазақтардың мәдени-

тұрмыстық өмірінде мал шаруашылығымен байланысты ұғым-түсініктер аз емес. 
Жапондар үшін күріш шаруашылығы қандай маңызды болса, қазақ халқы үшін мал 
шаруашылығы да сондай маңызды. Төрт түлік мал атаулары тілдік тұрғыдан жай 
ғана номинативті қызмет атқармайды, сонымен бірге, олардың символдық, концеп-
тік және экпрессивтік мәні де бар. Сонда төрт түлік туралы топтама-жинақ өздігінен 
қазақ халқының тұрмыс-тынысының, ойлау жүйесінің, мінез-болмысының пор-
треті секілді дүние болып шығады. Мал шаруашылығының негізін білмей қазақ 
мәдениетін толық тану мүмкін емес. Автор төрт түліктің әрқайсысына бір-бір тарау 
арнап, әртүрлі жанрдағы туындыларды сол тарауға топтастырады. Мысалы, түйе ту-
ралы тарауда жаңылтпаш, метаграмма, анаграмма, жұмбақ, шарада, логогриф, өлең 
т.б. жанрлардың бәрін бір тақырып аясына сыйғыза білген. Бір тақырыпқа арналған 
әртүрлі жанрдағы әдеби туындыларды оқыған бала да жалықпайды әрі бір түлік түрін 
жан-жақты танып шығады. Осылайша, түйе туралы баланың санасында толыққанды 
түсінік қалыптасады. Бала осы арқылы төрт түлік туралы түсінік қалыптастырып қана 
қоймайды, жалпы қазақ халқының дәстүрлі тұрмыс-тынысынан, таным-түсінігінен 
хабардар болады. Мысалы:  

Түйеге көң теңде, 
Көңді тең теңде, 
Екі тең көң теңде (Елубаев, 2015: 12), – 
деген жаңылтпашпен тілін ұстартса, мынадай жұмбақтарды оқи отырып ойын 

ұштайды: 
Сала алмайсың оған ер, 
Ері үстінде Міне бер (Елубаев, 2015: 13). 
Автордың «Бәсіре» деген шағын сюжетті өлеңінің оқиғасы да қызық. Әкесі 

қалада туған баласын, жатбауыр болып кетпесін деген ниетпен, туған ауылына апа-
рады. Ауыл тіршілігіне таңғалған бала әкесіне сұрақты жаудырады. Кетерінде оған 
туысқандары арнайы бәсіре береді. Кетерінде бәсіре деп берілген тайын көлікпен 
қалаға әкетуге бекінген бала оны көлікке сыйғыза алмайтынын білгенде әбден жы-
лайды. Қысқа ғана өлең. Сюжеті де қарапайым. Бірақ бір өлеңнің бойында таудай 
мән-мағына бар. Ауылға, ауылдағы туыс-бауырға жақын боп өссін, құлынымды 
көріп келем деп-ақ жиі келіп тұрсын, ағайындарымен аралассын деген ниетпен 
берілгенін бала толық түсіне бермеуі мүмкін. Бірақ аталмыш дәстүр ойын баласына 
осы ізгі қасиеттердің бәрін бейсаналы түрде сіңіреді. Сонымен қатар, бала өзінің 
тайына қарай жүріп жан-жануарларға мейірімді, ауылға барғыштап жүріп бауырмал, 
тайына жем-суын бере жүріп еңбекқор әрі табанды болып өседі. Жауапкершіліктің 
салмағын ерте жастан сезініп, дербес шешім қабылдауға үйренеді. Бір ғана дәстүрдің 
өзі бала бойына бірнеше жалпы адамзаттық құндылықты сіңіреді. «Өзінің атаулы 
малымен бірге өскен бала еркін болып, кішкентайынан мал қадірін біліп, шаруаға 
икемді келеді» (Қазақтың этнографиялық категориялар, ұғымдар мен атауларының 
дәстүрлі жүйесі, 2017: 611). Яғни, бала осы бір ғана салттың мәдени, әлеуметтік, 
экономикалық, коммуникациялық һәм психологиялық мән арқалап тұрғанын 
түйсінбеуі мүмкін. Десе де, осының бәрін ол жастайынан бейсаналы түрде бойына 
сіңіріп өседі. Қалаға қайтып бара жатқан баланың ойын ақын өлеңмен өрнектейді: 

Жақсы екен ауыл,
Көрмеген бұрын,
Кигізген жейде,
Мінгізген құлын (Елубаев, 2015: 19). 
Ең бастысы, баланың ойы өзгерді. Қаладағы үйреншікті тұрмыс-тынысы, 

жасалған бар жағдай баланы ауылды өмірдің қиын да күрделі тұрмысына қызықтыра 
қоймауы мүмкін. Бірақ осы секілді салт-жоралғылар бала жүрегін жібітіп, ойын 
өзгертіп, ықыласын аша түседі. Әдебиет тарихындағы қазақ әйелінің бейнесі қалай 
трансформацияға ұшырағанын зерделеген әдебиеттанушы ғалымдар әрбір дәуірдің 
қоғамдық-саяси талаптарына сай кейіпкерлердің де тұлғасы өзгеріп отыратынын ай-
тады (Орда, 2021: 2). Сол сияқты, тәуелсіздік тұсындағы қазақ поэзиясында қазақтың 
қарапайым салт-жоралғыларын білмейтін кейіпкерлер көрініс тапты. Соның бір 
үлгісі деп Ескен Елубаевтың аталмыш өлеңіндегі лирикалық қаһарманды айта ала-
мыз. Бірақ ақын баланы кінәламайды, қызықтыра біледі. Жалпы, автор баланың ой-
санасына жиі саяхат жасайды. Мысалы, көкпар ойынына куә болған баланың ойын 
былай суреттейді: 

Өздері де,
Аттары да түр-түрлі,
Айғай-шумен қызып алған жұрт күллі.
Тақымына ойнақшыған ат емес,
Зулай соққан жел мінгендей жүйткиді (Елубаев, 2015: 22). 
Бұдан бала ұлттық спорт түрлеріне қызығып, дене тәрбиесіне деген құлшынысы 

күшейеді. Автор бұл жай ғана дене тәрбиесі емес, жігіттің ақылы мен күш-қуаты 
сынға түсетін, жауынгерлік рухын шыңдайтын, стратегиялық тұрғыдан ойлауға 
итермелейтін терең мәні бар ойын екенін осылайша ұғындырғандай болады. 

«Қонаққа қайда барамыз?» деген өлеңі де балаларға ерекше қызық. Ол тіпті 
үлкендердің де назарын бірден тартып әкетеді. Бірге оқиық:  

– Анау үйі Сиырдың,
Мынау үйі Биенің,
Көлік басын,
Бұйырғын,
Қайда апарып тірейін? 
– Бие үйінде аш қалман,
Қымыздан өзге күйі не?
Сиырда бай дастарқан,
Тарт, Сиырдың үйіне.
Айран,
Сүті,
Қаймағы,
Кілегейі.
Құрт, малта,
Ірімшігі,
Бар майы,
Және қатық бір қалта... (Елубаев, 2015: 74). 

Ақын өзгеше түр тапқан. Бұл өлеңнің көркемдік-поэтикалық салмағы ғана емес, 
концептуалдық-этнографиялық мәні де үлкен. Автор қазақ халқының қонақ күту 
дәстүрін бір шумаққа осылайша сыйғыза білген әрі сиыр сүтінен жасалатын тағам 
түрлерімен таныстырып үлгереді. Әрине, қазір жолсапарда жүрген жандардың 
үйлерге қонып, құдайы қонақ болу дәстүрі жоқ. Оны көріп өспеген бала тек осы 
секілді танымдық-көркемдік мәтіндерден оқып біле алады. Ақын, осылайша, төрт 
түлік түрлерін таныстырудың неше түрлі тәсілдерін тапқан. Мысалы, мына өлеңі 
еріксіз күлкі шақырады. Ал эмоциямен (күлкі) қосылған ақпарат (білім) балаға тез 
сіңеді әрі ол еш ұмытылмайды.  

Жазғытұрым жайлауға,
Жиналғанда барлық Қой.
Он жылдығын тойлауға,
Ниет етті
Саулық Қой (Елубаев, 2015: 88).  
Осылай басталған өлең оқырманды бірден баурап алады. Ақын қойдың өмірімен 

қазақтың той жасау дәстүрін түсіндіреді. Әр ұлттың әлеуметтену процесі әркелкі. Ал 
қазақ қоғамында ол той-томалақ, жиындар үстінде жүзеге асып отырған. Әрине, «он 
жылдығын тойлайтын қой» саулық болмайды. Саулық дегеніміз – «екі немесе үш жа-
сар, қоздайтын ұрғашы қой» (Қазақ әдеби тілінің сөздігі, 2011: 24). Десе де, автор осы 
өлеңінде әрі той форматын, әрі қойдың өзіне тән ерекшеліктерін дәл суреттей білген. 

Қазақ тілінің сөздік құрамында төрт түлікпен байланысты сөздер көп. Ақын осы-
ны былай сипаттайды: 

«Атан түйедей»... –
Деп айтады мақтаса.
«Ботадай боздап»... –
Деп жатады жақпаса (Елубаев, 2015: 115).  
Бұл тізімді соза беруге болады. Біз тек үзінді келтірдік. Автор қазақ тіліндегі 

позитивті және негативті мән арқалаған эмоционалды-экспрессивті сөздердің төрт 
түлікпен тікелей байланысты екенін шебер көрсеткен. 

Ақынның төрт түлік мал түрлерін мысалға келтіре отырып қазақтың ұлттық 
құндылықтарын, отбасылық салт-жоралғылары мен өмірдің заңдылықтарын 
ұштастырып жіберуі қызық әрі маңызды. «Мал төлдері танысты» деген өлеңінде 
төрт түліктің аузына қазақтың туыстық байланыстарын мысалға келтіре отырып су-
реттейді. 

– Туған менен бұрын,
Төрт ағам бар, – деді Құлын,
Бір жас үлкен менен,
Тете ағам –
«Тай» деген.
Одан үлкен – Құнан,
Одан үлкен – Дөнен.
Одан үлкен – Бесті...
«Көппіз» деуге көшті.

Бұған құлақ түрген:
– Үш әпкем бар үлкен, –
Деді Бұзау:
– Сана,
Бірі оның –
Тана
Одан соң, –
Құнажын
Одан соң Дөнежін (Елубаев, 2015: 119). 
Автор нені жазса да баланың жас ерекшелігін, дүниетанымын, психологиялық-

физиологиялық даралығын ескере отырып жазады. Онсыз өлеңдерінің соншалықты 
әсерлі болмайтынын біледі. Сонымен қатар, қай тақырыпты қозғаса да, қазақ 
баласының күнделікті тұрмыс-тынысында көзбен көріп жүрген етене таныс 
құбылыстарымен байланыстыра отырып жазады. Бұл ақынның өз аудиториясының 
портретін жете танығанын көрсетеді. Әсіресе, ауыл тіршілігін, табиғат құбылыстарын 
кейіптей суреттеуге шебер. Баланың көз алдына өзіне етене жақын ұғымдар келе 
қалып, салыстыру, теңеу арқылы бұған дейін белгісіз болып келген тақырыптар 
мен мәселелерді оңай үйренеді. Е.Елубаевтың әдеби туындыларының балалар са-
насына сіңіп, сүйікті шығармаларына айналып кететінің сыры осында болса керек. 
Әсіресе, ақын шығармашылығында жұмбақтардың жөні бөлек. Өйткені, автор осы 
жанрды мейлінше түрлендіріп, түрлі тақырыптағы жұмбақтар жазды. Жалпы айна-
ла-тіршіліктегі көріп-біліп жүрген құбылыстар мен заттарға қатысты жұмбақтардан 
бөлек, ақынның жұмбақтарын әріптер туралы жұмбақтар, спорт туралы жұмбақтар, 
сандарға байланысты жұмбақтар деп бөлуге болады. Тақырыптық-идеялық тұрғыдан 
ғана емес, жанрлық және формалық тұрғыдан да әрқилы. Жанрлық тұрғыдан әрқилы 
дейтініміз, біз жұмбақтай айтылған өлең түрлерінің бәрін осы жанрға жатқызып 
отырмыз. Оған ақынның анаграммалары мен метеграммаларын, шарадалары мен  
есеп өлеңдерін жатқыза аламыз. Осылайша, Т.Молдағалиев айтқандай, «Балалар 
поэзиясындағы жұмбақты да, жаңылтпашты да Ескен есебін тауып өз жолына, өз 
жөніне жеткізеді» (Елубаев, 2013: 3). Мысалы, мына метаграммасын алайық: 

Тұтас оқысаң –
Асыраған малың.
Екі шеткі әрпін алып тастасаң –
Мекенжайың. (Түйе – үй) (Елубаев, 2015: 15).   
Жоғарыда айтқанымыздай, Е.Елубаев өлеңдерін халықтың болмыс-бітімімен 

ұштастырып жазуға бейім. Осы қасиетін біз жұмбақтарынан да айқын аңғарамыз. 
Мына бір этнографиялық жұмбақтарын мысалға келтірейік: 

Бәрі де киіз үй ішінде:
Балшықтан істелген ыдысым не? (құмыра)
Күбіге құйып піскенім не? (қымыз)
Ұйытып қойып ішкенім не? (айран)
Таспадан тіліп өргенім не? (қамшы)
Қылдан есіп бергенім не? (шылбыр) (Елубаев, 2015: 151). 

Автор осылайша, асық, текемет, шәркей, себет, домбыра, құрт, үкі, тары, тері т.б. 
сынды заттарды жұмбақтап жеткізеді. Бәрі бір киіз үйдің ішінде. Киіз үйдің ішін-
дегі заттарды қарапайым тілмен баяндап түсіндірсе, дәл осылай әсерлі шықпасы 
анық. Жұмбақтап отырып киіз үйдің интерьерлік ерекшеліктерін суреттеп береді әрі 
қазақтың дәстүрлі қоғамындағы өмір сүру салтынан хабардар етеді. 

Поэзия – көркем өнердің шыңы. Ал енді ол ойынмен қосылғанда тіпті құдіретті 
бола түспекші. Өлеңмен сабақ өтуге де болады екен. Оның үлгісін біз Е.Елубаевтың 
шығармашылығынан көрдік. Өйткені, бала мен ойын егіз ұғымдар. Оларды бір-бірі-
нен бөлу ақылға сыймайды. Ақын «Бастауыштар мен баяндауыштар» деген өлеңінде 
қазақ тілінің грамматикасын балаларға өз тілімен үйретеді: 

Мұны ойынға санап,
Өткізейік сабақ.
Бастауышын –
Мен айтсам,
Баяндауышын –
Сен тапсаң...
Түйе,
Жылқы,
Сиыр,
Қой,
Ешкі...
Бастауыштар – бұлар,
Сөйлем басы тұрар.
Маңырайды,
Боздайды,
Бақылдайды,
Мөңірейді,
Кісінейді...
Баяндауыштар – бұлар,
Сөйлем соңы тұрар.
Енді сөйлем құра,
Осылардан тура.
Бастауышқа лайық,
Баяндауыштан тауып,
Сөйлем құрап,
Боз тер,
Болғаныңды ескер (Елубаев, 2015: 133). 
Автор осылай дейді де, кейін дұрыс нұсқаларын келтіреді. Сөздерді ойната оты-

рып балаға туған тілінің грамматикалық ерекшеліктерін, сөйлем құраудың негіз-
гі принциптерін үйретеді. Өйткені, бүлдіршіндер ойын арқылы үйренгенде, өзінің 
болмысымен біте қайнасқан әдіспен үйренген болады. Ойынның маңызы туралы 
фольклортанушы-ғалым К.Ісләмжанұлы былай дейді: «Адамзатты балаларсыз еле-
стету қаншалықты мүмкін болмаса, балаларды ойынсыз елестету де соншалықты 

мүмкін емес. Ойын балалар үшін өмірдің өзімен тең. Сондықтан да ойынның 
тәрбиелік қуатымен теңесер күш жоқ» [9; 91]. Осылайша, ақын ойната отырып 
үйретеді, үйрете отырып ойнатады. 

Қорытынды. Өмірінде 40-тан астам кітап жазу, балалар әдебиетінің бағбаны 
болу, әдебиеттің үш тегі – поэзия, проза, драма жанрларында қатар қалам тербеу кез 
келген қаламгерге тән қасиет емес. Әсіресе, Ескен Елубаевтың лирикалық туынды-
лары қазақ әдебиетінің классикалық мұраларының қатарына қосылады. Ақынның 
лирикалық образдарының өзі сан түрлі. М.Әуезовтің шығармашылығын зерттеуші-
ғалым Р.Нұрғали «Қаракөз» трагедиясы туралы айта келіп: «Тегінде, Әуезов әйел 
образдарын ақ не қара бояуда ғана алмайды. Олардың өзара араласуын, құбылуын, 
жан-жақты болуын құнттайды. Әуезов трагедияларындағы әйелдер әр қалыпта: Еңлік 
–  ер, асқақ; Дәмеш – әлі жөн-жосықты тани қоймаса да, азаттықты көксейді; Қарагөз 
– тебіренген терең сезім иесі. Бұларға қарсы типтер: Қайша – зұлымдықты еркектер-
ден асыра істемесе кем істемейтін жан; Маржан –  тұрпаты кесек; Жүзтайлақ –  аяр, 
қу» (Нұрғали, 2014: 386), – деген болатын. Сол секілді, Ескен Елубаевтің лирикалық 
образдары да сан алуан. Әртүрлі есімдермен берілген балалардың мінездемесі де бір-
біріне ұқсамайды. Бірақ солардың бәрі қазіргі қазақ қоғамында өмір сүріп жатқан 
балалардың жиынтық бейнесі деуге негіз бар. Олардың мінезі, болмыс-бітімі, арман-
мақсаттары әртүрлі болғанымен, ақынның шығармалары бір мақсатқа қызмет етеді – 
баланың бойына құндылық егеді. Оны кейде жақсыны үлгі етіп жасаса, кейде жаман-
ды мансұқтап, кемсітіп, келеке етіп жасайды. Жақсыдан үйреніп, жаманнан жирену 
үшін балаларға анық мысалдар келтіреді. Осылайша, жас өскіннің бойында мәдени-
рухани трансформация үдерісінің жүруіне жол ашады. Әртүрлі образдармен таныса 
отырып балалар қазіргі заманның тыныс-тіршілігін, өткен дәуірдің келбетін, замана 
шындығы мен өмір құбылыстарын танып біледі. 

Мақала  ҚР  БҒМ  Ғылым  комитетінің  АР08855695  «Қазіргі  қазақ  балалар  әдебиетінің  даму 
үрдістері» (1991-2021 жж.) гранттық жоба аясында дайындалды. 

Художественные особенности системы национальных ценностей в поэзии Ескена Елубаева

Аннотация. В статье представлен творческий мир детского поэта Ескена Елубаева. Автор анали-
зирует вклад поэта в детскую литературу и создает творческий портрет. Так же автор уделяет внимание 
художественным произведениям Е. Елубаева, написанным в соответствии с возрастными, психологи-
ческими особенностями детей, анализирует их литературно-культурные особенности. О творчестве 
ескена Елубаева, представляющего классическую детскую литературу, со стороны современников было 
высказано немало положительных отзывов на страницах периодических изданий, но в рамках литера-
туроведческой науки не был написан полноценный творческий портрет поэта. В этой связи актуальным 
становится литературно-научная оценка творчества выдающихся представителей казахской детской ли-
тературы в период независимости. 

Автор статьи останавливается на содержательных и формальных особенностях лирических стихот-
ворений, загадок и заблуждений Е. Елубаева. Анализируя этнографические воззрения поэта, его стихи 

о четырех вида скота и национальных блюдах, его художественные произведения о казахской системе 
родства и грамматических правилах языка, показано их место в детской литературе. Изучает мастерст-
во поэта в передаче национальных и общечеловеческих ценностей, анализируя новшества, которые он 
привнес в современную детскую литературу.

Ключевые слова: литература, детская литература, поэзия, традиция, воспитание, ценности.

Artistic features of the system of national values in the poetry of Yesken Yelubaev

Abstract. The article tells about the work of the children’s poet Esken Elubayev. The author analyzes the 
poet’s contribution to children’s literature and creates a creative portrait. The author draws attention to the works 
of E. Elubayev, written in accordance with age characteristics, psychological identity of children, analyzes their 
literary and cultural characteristics. Regarding the work of Esken Elubaev, who is a representative of classical 
children’s literature, many positive reviews were expressed on the pages of periodicals, but a full-fledged 
creative portrait of the poet was not written within the framework of literary science. In this regard, it is relevant 
to evaluate the work of outstanding representatives of Kazakh children’s literature at the time of independence 
from a literary and scientific point of view. 

The author of the article notes the meaningful and formal features of lyric poems by E. Elubayev. 
Analyzing the poet’s ethnographic views, poems about animals and national foods, Kazakh kinship system and 
grammatical rules of the language, the author shows their place in children’s literature. The author analyzes 
the poet’s innovation in modern children’s literature, studies poet’s ability to teach through the national and 
universal human values. 

Key words: literature, children’s literature, poetry, tradition, education, values. 

